
Аннотация. Мақолада яширин иқтисодиёт, унинг шаклланиши ва ривожланишига таъсир қилувчи асосий 

омиллар таҳлил қилинган ҳамда яширин иқтисодиётга қарши самарали курашиш йўллари хорижий мамлакатлар 
амалиёти билан солиштирилган ҳолда таҳлил қилинган. Таҳлил натижалари бўйича мамлакатимизда яширин 
иқтисодиёт даражасини қисқартириш учун хулосалар ва тавсиялар шакллантирилган.  

Кириш. Яширин иқтисодиётга қарши ку-

рашиш муҳим ижтимоий-иқтисодий аҳамиятга 
эга вазифалардан бири ҳисобланади. Чунки яши-
рин иқтисодиёт турли салбий сабаб ва оқи-
батларга олиб келиши мумкин бўлган мураккаб 
ҳодисадир. Мамлакатнинг давлат бошқаруви, 
ишлаб чиқариш, савдо-сотиқ масалалари ва хал-
қаро иқтисодий алоқалар ҳамда давлат молия-
вий назоратини ташкилий-ҳуқуқий ташкил 
етиш даражаси ва замонавий механизмларни 
амалиётга жорий етилиши яширин иқтисодиёт-
нинг улушини камайтиришга хизмат қилади. 

Мамлакатимизда яширин иқтисодиёт улу-
ши юқори эканлиги сабабли ҳозирда яширин 
иқтисодиётни қисқартириш бўйича чора-тад-
бирлар белгиланган. Хусусан, Ўзбекистон Рес-
публикаси Вазирлар Маҳкамасининг 20.06.2020 
й. 394-сон "Ўзбекистон Республикасида "Яширин 
иқтисодиёт" улушини қисқартириш чора-

тадбирлари тўғрисида"ги қарорида қуйидаги 
вазифалар белгиланган: [1] 

− иқтисодиётда хуфиёна айланмани қис-
қартиришга қаратилган таркибий ўзгаришлар-
ни амалга ошириш; 

− иқтисодиёт соҳалари ва тармоқларида 
рақамли технологияларни кенг жорий этиш ва 
маркировкалаш; 

− иқтисодиётда нақд пулсиз ҳисоб-китоб-
лар ҳажмини ошириш; 

− банк хизматларининг оммабоплигини 
ошириш; 

− «яширин иқтисодиёт» субъектларини 
аниқлаш механизмларини такомиллаштириш; 

− ташқи савдода «яширин иқтисодиёт» 
улушини қисқартириш бўйича самарали тизим-
ни жорий этиш; 

− «яширин иқтисодиёт» улушини қисқар-
тириш бўйича кенг тарғибот-ташвиқот ишлари-
ни ташкил қилиш. 

Мавзуга оид адабиётлар таҳлили. Авва-
ламбор, шуни қайд этиб ўтиш лозимки «яширин 
иқтисодиёт»нинг халқаро эътироф этилган яго-
на тарифи ҳамда унинг кўламини аниқлашнинг 
аниқ усуллари мавжуд эмас. Европалик олимлар 
Ф.Шнайдер ва А.Буеннинг фикрича, «Яширин 
иқтисодиёт» атамаси адабиётларда «норасмий 
иқтисодиёт», «хуфиёна иқтисодиёт», «соядаги 
иқтисодиёт» ва бошқа турли атамалар билан ҳам 
юритилади [2]. Яширин иқтисодий фаолият 
асосан латент, яъни яширин хусусиятга эга бў-
либ, уни амалга ошириш усуллари доимий ўзга-
рувчанлик, мураккаблашиб бориш, турли схема-
лар орқали содир этилиши каби хусусиятларга 
эга. Бу эса уларни аниқлаш ва фош этиш му-
раккаб эканлигини англатади. Бу борада олиб 
борилган тадқиқотларга кўра коррупция ва 
хуфиёна иқтисодиёт иқтисодий хавфсизликка 
таҳдид солувчи асосий кучлар бўлиб, коррупция 
ва хуфиёна иқтисодиёт ўртасида чамбарчас 
алоқа мавжуд, улар маъмурий тўсиқлардан 
иборат умумий илдизларга эга [3].  

Г.Алимов ва Б.Исроиловнинг таъкидлаши-
ча, давлатларнинг иқтисодий хавфсизлигини 
аниқлашда коррупция ва суд-ҳуқуқ тизими 
билан боғлиқ омилларни эътиборга олиш зарур. 
Айрим олимларнинг қарашларига Коррупцияга 
оид жиноятларга қарши курашиш самарадорли-
ги кўп жиҳатдан жиноят қонунининг таъқиқла-
ри ва кўрсатмаларини амалга оширишга қара-
тилган ҳуқуқий, процессуал, ташкилий, техник, 
психологик ва бошқа алоқалар ва муносабат-
ларнинг мураккаб механизми орқали шакллана-
диган ҳуқуқни муҳофаза қилиш органларига 
боғлиқ [4]. Мамлакатда «хуфиёна иқтисодиёт» 
даражасининг юқорилиги порахўрлик даражаси-
нинг ҳам юқори даражада бўлишига замин 
яратади.  

Бошқа томондан паст даромадли давлат-
ларда «хуфиёна иқтисодиёт» кўлами ошиши 
билан коррупция даражаси ҳам ошиши А.Дреҳер 
ва Ф.Шнайдерлар томонидан аниқланган [5]. 
Коррупция ва яширин иқтисодиёт бир-бири 
билан чамбарчас боғлиқ ва ўзаро тўлдирувчи 
сифатида доимо мавжуд. Иқтисодий хавфсиз-
ликни таъминлашда яширин иқтисодиёт дара-
жасини пасайтириш зарур бўлса, унинг тарки-
бий қисмида эса коррупция ва унинг оқибатла-
рини бартараф қилиш ётади.  

Шунингдек, У.Мажар ва П.Мэонлар «яши-
рин иқтисодиёт» ва инфляция бир-бири билан 
мусбат боғлиқ, солиқ юки билан эса манфий 
боғлиқлик мавжуд дея эътироф этишган [6]. 
Яъни иқтисодиётда яширин фаолият қанча кенг 
кўламли бўлса, инфляция даражаси ҳам пара-
лелл равишда ўсиб боради. Бунда мамлакат банк 
тизими нақд пул билан боғлиқ муносабатларни 
назорат қила олмаслиги сабабли мунтазам нақд 

пул етишмовчилиги келиб чиқади ва 
инфляциянинг ошишига сабаб бўлади.  

Ф.Шнайдернинг изланишлари «Яширин 
иқтисодиёт» билан норасмий бандлик таҳлили 
ривожланаётган давлатларда норасмий банд фу-
қаролар сони расмий меҳнат фаолиятини амалга 
ошираётган фуқаролар сонидан катта 
эканлигини кўрсатади[7]. Улар асосан ҳисоб-ки-
тобларни нақд пулда, “конверт” усулида амалга 
оширишади. Норасмий иқтисодий фаолият кўла-
ми кенгайиши билан ўз домига ҳалол фаолият 
кўрсатаётган иқтисодий субъектларни ҳам 
тортиши[8] шахснинг иқтисодий хавфсизлигига 
таҳдид сифатида баҳоланади[9]. Айрим тадқи-
қотчилар (Matthew H. Fleming, John Roman and 
Graham Farrell) яширин иқтисодий фаолиятнинг 
баъзи жиҳатлари (бозор иқтисодиётига ўтишга 
кўмаклашиши, яширин иқтисодиётда олинган 
даромадларнинг камида учдан икки қисми рас-
мий иқтисодиётда сарфланиши ва бошқ.) бил-
восита бошқа секторларга ижобий таъсир қи-
лишини эътироф этишади [10].  

Аммо норасмий сектор ҳамиша сояда қо-
либ кетиши ҳалол рақобат муҳитини яратишга 
тўсқинлик қилади. Бу эса тадбиркорларнинг 
табақалашувига олиб келади. Й.Эилат ва С.Зин-
несга кўра, «хуфиёна иқтисодиёт» ўтиш давлат-
лари учун табиий ҳолат бўлиб, уларда расмий 
сектор фаолиятини ташкил этишга кўмаклаши-
ши [11], бироқ узоқ муддат давомида яширин 
иқтисодиётнинг мавжуд бўлиши мамлакат та-
раққиётига салбий таъсир қилиши таъкидланиб, 
ўтиш мамлакатлари учун яширин иқтисодиётни 
қисқартириш бўйича тегишли чора-тадбирлар 
таклиф этилади. Дунё мамлакатлари бўйича бир 
тоифадаги иқтисодчи олимлар табиий 
монополияни товар ва хизматларни ишлаб 
чиқариш ва сотиш бўйича расман тан олинган 
муқаррар монополия деб ҳисоблайдиган 
бўлсалар, иккинчи тоифадагилари, уларга нис-
батан монополия ҳолати монопол ташкилотлар-
нинг табиий ҳуқуқларидан ёки давлат ва бутун 
аҳоли учун иқтисодий манфаатлардан келиб 
чиқади деб ҳисоблайдилар. 

Тaдқиқoт метoдикaси. Мақолада мавзу-
нинг мазмун-моҳиятини ёртиш мақсадида қиё-
сий-ҳуқуқий таҳлил, эмпирик-аналитик ва бош-
қа тадқиқот усулларидан фойдаланилган. 

Таҳлили ва натижалар. Мамлакатимизда 
иқтисодиёт барқарор ўсишини таъминлаш ва 
инвестицияларни фаол жалб қилиш ҳамда қонун 
устуворлигини таъминлаш борасида кенг кў-
ламли ишлар амалга оширилмоқда. Иқтисодий 
ислоҳотлар натижалари мамлакат макроиқти-
содий кўрсаткичлар ҳолатида ўз аксини топ-
моқда. Ўзбекистон Республикаси давлат статис-
тика қўмитасининг расмий маълумотларига 
кўра, мамлакатнинг ялпи ички маҳсулотининг 
ўсиш динамикаси қуйидаги 1-расмда акс этган. 

1-расм. 2016-2021 йиллар Ўзбекистон ЯИМнинг ўсиш динамикаси 

 
Иқтисодиётда расмий иқтисодиёт билан 

ҳамоҳанг норасмий (яширин) иқтисодий сектор 
ҳам фаолият юритиши, бу барча давлатлар 
иқтисодиётига хос ҳолат эканлиги тадқиқотчи-
лар томонидан эътироф этилади.  

Экспертлар ҳисоб-китобига кўра 
Ўзбекистонда ялпи ички маҳсулотда яширин 
иқтисодиётнинг улуши 50 фоиздан кўпроқни 
ташкил этади[12]. Бу кўрсаткичлар 2017 йил 
ҳолатида жаҳон миқёсида 22.5 фоизни, Озар-
байжонда – 66.12 фоиз, Украинада – 46.12 фоиз, 
Россияда – 39.29 фоиз, Туркияда – 24.95 фоиз, 
Ҳиндистонда – 16.55 фоиз, Хитойда – 10.17 фоиз, 
АҚШда – 7.69 фоизни ташкил этади. Айни пайт-
да, жаҳон миқёсида мазкур кўрсаткичлар 2025 
йилга бориб пасайиб 21 фоизни ташкил этиши 
башорат қилинган [12]. «Норасмий иқтисодиёт» 
шаклланиши ва ривожланишига мамлакатдаги 
иқтисодий, ижтимоий, ташкилий-ҳуқуқий ва 
бошқа бир қатор омиллар таъсир қилади.  

Булардан иқтисодий омилларга ҳисоб-
китобларнинг нақд пулда амалга оширилиши, 
солиқ ставкаларининг юқорилиги, иқтисодий 
инқироз, тадбиркорлик субъектлари ўртасида 
носоғлом рақобат мисол бўлади. Мамлакатдаги 
ишсизлик даражасининг юқорилиги, аҳоли 
даромадларининг пастлиги ижтимоий омиллар 
қаторига киради. Ҳуқуқий омиллар сифатида 
мамлакатда тадбиркорлик фаолиятини амалга 
оширишда турли маъмурий бюрократик тўсиқ-
лар мавжудлиги ёхуд қонун ҳужжатларидаги 
бўшлиқлар норасмий сектор ривожланишига 
имконият яратади. Давлат бошқаруви органлари 
фаолияти ва назорат функцияларининг ташкил 
этилиши, маъмурий тартиб-таомиллар ва кор-
рупция ҳолатлари «яширин иқтисодиёт» шакл-
ланишига билвосита таъсир кўрсатади. Бу 
соҳада етакчи тадқиқотчи олимлар томонидан 
«яширин иқтисодиёт»га таъсир қилувчи 10 та 
энг асосий омил сифатида солиқ юки, самарали 
бошқарув ва коррупция, норматив-ҳуқуқий ҳуж-
жатлар, давлат хизматлари, солиқ тўловчилар-

нинг хулқи, превентив чоралар, расмий иқтисо-
диёт ривожланиш даражаси, якка бандлик, иш-
сизлик ва иқтисодиётда аграр секторнинг улуши 
каби омиллар санаб ўтилган [13].  

Умуман, «яширин иқтисодиёт»ни қисқар-
тириш, уни расмий секторга ўтказиш ва унга 
қарши самарали курашишнинг бир неча йўллари 
мавжуд. Мамлакат иқтисодий тараққиёти 
«хуфиёна иқтисодиёт»нинг қисқаришига олиб 
келса [14], электрон тўловлар устунлик қилувчи 
мамлакатларда «хуфиёна иқтисодиёт» улуши 
кичик бўлади[15], айни пайтда рақамли иқтисод 
«хуфиёна иқтисод» муаммосини ҳал қилиши 
мумкин [16]. Бошқа бир тадқиқотда коррупцияга 
қарши курашиш «яширин иқтисодиёт»га қарши 
курашишнинг энг самарали усули сифатида қайд 
этилган [17].  

Иқтисодий ҳамкорлик ва ривожланиш 
ташкилоти томонидан яширин иқтисодиёт улу-
шини қисқартириш учун 3 та асосий йўналишлар 
– солиқ тўловчиларни ўқитиш ва қонунга 
итоаткорликни соддалаштириш, яширин фао-
лият билан шуғулланиш имкониятларини ка-
майтириш ва фош этиш имкониятларини оши-
риш, ижтимоий нормаларни мустаҳкамлаш тав-
сия этилган [18]. Шуни инобатга олиб, мазкур 
мақола доирасида «яширин иқтисодиёт»ни қис-
қартириш ва бартараф этишнинг айрим ташки-
лий-ҳуқуқий жиҳатларига тўхталиб ўтилади. 
Биринчи йўналиш, нақд пуллик тўловлар билан 
боғлиқ бўлиб, бу энг катта хавфлардан бири 
ҳисобланади.  

Марказий банк маълумотига кўра 2020 
йил 1 январь ҳолатига кўра миллий валютадаги 
пул массаси 62 785,8 млрд. сўмни ташкил этиб, 
шундан 24 246,0 млрд. сўми ёки 38.62 фоизи 
муомаладаги нақд пуллар (бунда Марказий банк 
ҳамда тижорат банклари кассаларидаги миллий 
валютадаги нақд пуллар ҳисобга олинмайди) 
ҳисобланади [19]. Мамлакатимизда нақд пул 
айланмаси миқдорининг катталиги эса хуфиёна 
иқтисодий фаолият янада ривожланишига сези-

ларли таъсир кўрсатади. Айниқса катта деноми-
нациядаги купюралар, шу жумладан хорижий 
валютадаги купюралар жиноий даромадларни 
легаллаштириш ёки активларни мамлакатдан 
ноқонуний олиб чиқиш учун қулай восита сифа-
тида фойдаланилиши мумкин. Замонавий техно-
логияларнинг кириб келиши, янги криптовалю-
талар, блокчейн технологиялари ва “Sharing 
economy” платформалари орқали амалга 
оширилаётган янги ва номарказлашган товар ва 
хизматларни айирбошлаш эса бундай хавфни 
янада оширади.  

Бу каби хавфларни камайтириш учун 
Россия Федерациясида 2017 йилдан нақд пуллик 
тўловларни мажбурий онлайн рўйхатга олиш 
жорий этилган бўлиб, нақд пул шаклида тўловни 
амалга оширган шахс берилган QR-кодли тўлов 
чеки орқали амалга оширилган транзакциянинг 
қонунийлигини текшириш имкониятига эга. 
Данияда эса 2013 йилдан қиймати 10 000 Дания 
кронаси (1445 АҚШ доллари)дан ошган барча 
тўловлар электрон амалга оширилиши, 
компаниялар эса 50 000 Дания кронасидан (7228 
АҚШ доллари) ортиқ бўлган нақд пулни қабул 
қилмаслиги ёки бундай маблағни нақд 
тўламаслиги талаб этилади [20]. Францияда 
2015 йилда фуқаролар ва тадбиркорлар 
ўртасида, шунингдек тадбиркорларнинг бир-
бири билан нақд пул шаклидаги 1000 евродан 
ошадиган тўловларга чеклов жорий этилган.  

Австрияда эса қурилиш соҳасида 500 
евродан ошган нақд пуллик харажатлар (шу 
жумладан иш-ҳақи) солиқ мақсадлари учун чеги-
риб ташланмайди. Шунингдек, қурилиш 
соҳасида ойлик маошларни нақд пул шаклида 
тўланиши (узрли сабаблар бундан мустасно) 
таъқиқланган. Кўрилган амалий чора-тадбирлар 
натижасида Швецияда 2015 йилда барча тўлов 
транзакциялари умумий қийматининг атиги 2 
фоизи нақд пул шаклида амалга оширилганини 
[21] ижобий ҳолат сифатида қайд этиб ўтиш 
лозим.  

Шундай экан мамлакатимизда ҳам нақд 
пулсиз савдо қилиш имкониятларини кенгайти-
риш учун қатъий чораларни кўришимиз керак 
бўлади. Бунда талаб, жавобгарлик каби чоралар 
билан бир қаторда имкониятларни ҳам яратиш 
керак бўлади. Бу каби имкониятлардан бири 
нақдсиз операцияларни қўллаб-қувватлаш учун 
банкоматларни кўпайтириш ва мавжуд банко-
матлардан нақд пул билан ҳисобни тўлдириш 
имкониятини ҳамма жойда яратиш зарур. Ёки 
хавфсизлиги мустаҳкамланган электрон ҳамён-
ларнинг оммалашувини қўллаб қувватлаш ҳам 
яхши самара беради. 

Иккинчи йўналиш, айрим иқтисодий қил-
мишлар учун миллий қонунчилигимизда бево-
сита, яъни тўғридан-тўғри жиноий жавобгарлик 
назарда тутилмаганлиги ва у билан боғлик хавф-

лар мавжуд. 2020 йилдан амалга киритилган 
янги таҳрирдаги Солиқ кодексига мувофиқ 
ортиқча тўланган ва ортиқча ундирилган солиқ-
ларни ҳисобга олиш ҳамда қайтариш, шунингдек 
ортиқча ундирилган солиқ суммасига фоизлар 
тўлаш механизмлари жорий этилган. Назарий 
жиҳатдан айрим шахслар томонидан мазкур 
механизмни суистеъмол қилиш орқали солиққа 
оид фирибгарликлар содир этилишига сабаб 
бўлиши мумкин.  

Натижада, аксар хорижий давлатларда 
(Словения, Франция, Германия) ғайриқонуний 
равишда солиқлар ортиқча тўланганлиги ёки 
ундирилганлиги тўғрисида мурожаат қилиб, 
уларни қайтариб олиш билан боғлиқ фирибгар-
ликлар учун жиноий жавобгарлик белгиланган. 
Шунингдек, АҚШ, Германия, Канада, Сингапур, 
Япония, Филиппин, Тайланд ва бошқа кўплаб 
давлатларда барча ғайриқонуний қилмишлар 
(пора олиш, фирибгарлик, молиявий пирамида 
ва ҳ.к.) натижасидан олинган ноқонуний даро-
мадлар мусодара қилиниши билан бирга уларга 
қўшимча равишда солиқ ҳисобланиб, солиқ тў-
ловлари белгиланган муддатда амалга оширил-
маганлиги ёки солиқ тўлашдан бўйин товлан-
ганлиги учун шахслар тегишлича маъмурий ёки 
жиноий жавобгарликка тортилади.  

Мазкур амалиётни Ўзбекистонда ҳам 
жорий этиш юзасидан ҳуқуқий жиҳатдан чеклов 
мавжуд эмас. Хусусан, Солиқ кодексининг 13-
бўлимида жисмоний шахслардан олинадиган да-
ромад солиғи базасини аниқлашда солиқ тў-
ловчининг ҳам пул шаклида, ҳам натура шакли-
да олган даромадлари ёки даромадларни тасар-
руф этиш учун юзага келган ҳуқуқлари, шунинг-
дек моддий наф тарзидаги даромадлари ҳисобга 
олинади ҳамда жисмоний шахснинг даромадла-
рига тегишли солиқ ставкаси бўйича солиқ соли-
нади. Бунда жисмоний шахснинг даромадларига 
солиқ агентида солиқ солинмаган бўлса, дек-
ларация асосида солиқ солиниши белгиланган. 
Шунга асосан, суд ва ҳуқуқни муҳофаза қилувчи 
органлар ғайриқонуний қилмишлар (пора олиш, 
фирибгарлик, молиявий пирамида ва ҳ.к.) 
натижасида олинган ноқонуний даромадларга 
қўшимча равишда солиқ ҳисобланиб, солиқ 
тўловларини ундириш ёки солиқларни 
тўлашдан бўйин товлаганлиги учун жавобгар-
ликка тортиш билан бир қаторда мусодара меха-
низмларини жорий қилиш лозим.  

Хорижий давлатларда рўйхатдан ўтмасдан 
ноқонуний равишда молиявий операцияларни 
(пул ўтказмалари, қарз, кредит, лизинг ва ҳ.к.) 
амалга ошириш учун жавобгарлик белгиланган. 
Жумладан, мамлакатимизда ҳам фойда олиш 
мақсадида ноқонуний равишда қарз берганлик 
учун жиноий жавобгарлик мавжуд. Ҳозирги 
пайтда хавфни бошқариш тизими ёрдамида 
инсофли тадбиркорлик субъектлари учун қулай 

шарт-шароит, имтиёз ва афзалликлар бериш, 
улар билан боғлиқ операциялар ва тартиб-
таомилларни соддалаштириш амалга ошири-
лаётган шароитда айрим жиноятчилар ғаразли 
мақсадларда инсофли тадбиркорларнинг номи, 
идентификацияси рақамларидан фойдаланиб 
иш юритиши ва турли операсияларни амалга 
ошириши мумкин. Бу уларнинг ноқонуний 
фаолиятини яширишга имкон бериш билан 
бирга бошқа шахснинг шахсий маълумотларини 
ўғирлаш (фойдаланиш) ёки «Identity theft» 
жиноятининг таркибини ташкил этади. 

Учинчи йўналиш, яширин иқтисодий фао-
лиятга қарши курашиш бўйича жазо турлари ва 
бошқа ҳуқуқий таъсир чораларининг самарадор-
лиги масаласига бориб тақалади. Шахс ҳуқуқ-
бузарликнинг аниқланиши эҳтимолига қараб 
ҳуқуқбузарлик содир этиши, бунда жазо 
санкцияси миқдорининг аҳамиятсизлиги, шу 
сабабли санкцияларни кучайтириш эмас, балки 
шахснинг ҳуқуқбузарлик учун албатта жавоб-
гарликка тортилиши муқаррарлигини таъмин-
лаш муҳим эканлиги аниқланган [22].  

Буни хорижий давлатларда иқтисодий 
ҳуқуқбузарликлар учун кенг турдаги жазо 
чораларининг самарали қўлланилиши мисолида 
ҳам кўриш мумкин. Хусусан, юридик шахслар-
нинг жиноий жавобгарлиги, жавобгарликка тор-
тишда дифференциация (табақалаштириш), 
жазо сифатида мол-мулкни мусодара қилиш, 
оммавий ахборот воситалари орқали шахсларни 
шарманда қилиш ҳуқуқий таъсир чораларининг 
белгиланганлиги яширин иқтисодий фаолиятга 
қарши курашиш самарадорлигини ошириш им-
конини беради. Ирландияда иқтисодий ҳуқуқбу-
зарлик учун жавобгарликка тортиш тизими 
шахснинг ҳуқуқбузарликларини ихтиёрий бар-
тараф этишига қаратилган. Айни бир ҳуқуқбу-
зарлик учун санкциялар назорат қилувчи ёки 
ҳуқуқни муҳофаза қилувчи органлар билан ҳам-
корлик қилганлик, ҳуқуқбузарлик оқибатлари-
ни ихтиёрий бартараф этганлик ва ҳуқуқбузар-
лик такрорланиши даражасига қараб дифферен-
циация қилинади [23].  

Шу сабабли, иқтисодий ҳуқуқбузарликлар-
ни фош этиш ва бартараф этишда шахснинг 
иштироки даражасига (ҳамкорлик) қараб жавоб-
гарлик чораларини дифференциация қилиш 
ҳамда янада либераллаштириш лозим. Бу ҳар 
икки томон ўртасида ўзаро ҳурмат, ишонч ва 
самарали мулоқот ўрнатиш учун ҳуқуқий замин 
яратади. Сингапур ва Ирландияда жазо чораси 
сифатида солиқ тўлашдан бўйин товлаган ёки 
солиқларни тўламаганлар рўйхати ҳар чоракда 
эълон қилиб борилади, шунингдек Сингапурда 
солиқларни тўланмаган шахсларни мамлакат-
дан чиқишига чекловлар қўйиш, АҚШда солиқ-
дан жиддий қарзи бор (51 000 АҚШ долларидан 

юқори) шахсларнинг фуқаролик паспорти бекор 
қилиниши белгиланган.  

Тўртинчи йўналиш, яширин иқтисодий 
фаолиятга қарши курашиш ва олдини олишда 
жамоатчилик назорати механизмлари имко-
ниятларидан унумли фойдаланишни талаб эта-
ди. Олиб борилган тадқиқотлар яширин иқтисо-
дий фаолиятга қарши курашиш ва олдини олиш-
да назоратни кучайтириш ва текширувлар 
сонини кўпайтириш молиявий харажатлар ва 
ресурсларни (инсон, вақт, технологик ва ҳ.к.) са-
фарбар этишни талаб этиши, барча ресурсларни 
иқтисодий ҳуқуқбузарликларни аниқлашга са-
фарбар этишнинг имкони йўқлиги ва назоратни 
кучайтиришнинг самарадорлиги пастлигини 
эътироф этади.  

Мазкур муаммоларни кам харажат талаб 
этадиган бошқа чора-тадбирлар, хусусан қонун-
га итоаткорлик маданиятини ошириш, комп-
лаенс институти имкониятларидан самарали 
фойдаланиш, содир этилган ҳуқуқбузарликлар 
тўғрисида ихтиёрий хабар берилишига эришиш, 
ҳуқуқбузарликларга жамоатчилик назорати ме-
ханизмлари орқали қарши курашишга устувор-
лик берилади. Жумладан, Ирландияда хуфиёна 
иқтисодиётга қарши курашишда назорат қилув-
чи органлар жамоатчилик назорати механизмла-
ри ва инсофли солиқ тўловчилар ёрдамига 
таяниши эътирофга лойиқ. Бунда солиқдан қо-
чиш ва носоғлом рақобат ҳоллари ҳақида фуқа-
ролар, тадбиркорлар, жамоат бирлашмалари, 
касаба уюшмаларига турли воситалар орқали 
электрон, оғзаки ёки ёзма шаклда, шу жумладан 
аноним тарзда хабар бериш имконияти берил-
ган ва мурожаатчиларнинг шахси ошкор қилин-
майди [24].  

Сингапурда эса информаторларнинг шах-
сини сир сақлаган ҳолда берган маълумоти бў-
йича аниқланган ва ундириб олинган сумманинг 
15 фоизи, бироқ 100 000 Cингапур долларидан 
кўп бўлмаган мукофот берилади [25]. Бироқ, 
миллий қонунчилигимизда аноним муро-
жаатларнинг кўриб чиқилмаслигига оид 
норманинг [26] мавжудлиги, айрим шахслар-
нинг эса шахси ошкор бўлиб қолишидан чўчиши 
натижасида ҳуқуқбузарлик ҳолатлари ҳақида 
тегишли идораларга хабар бермаслиги иқтисо-
дий ҳуқуқбузарликларга қарши самарали кура-
шишда салбий таъсир кўрсатади. Бугунги кунда 
фақатгина айрим вазирлик ва идоралардагина 
коррупцион ҳолатлар бўйича аноним маълумот 
бериш имконияти мавжуд. Шундай экан, қонун-
чиликка тегишли ўзгартириш ва қўйимчалар ки-
ритилган ҳолда бу имкониятдан фойдалани-
шимиз мумкин.  

Хулоса ва таклифлар. Мазкур мақола дои-
расида амалга оширилган таҳлил натижаларига 
кўра «яширин иқтисодиёт»ни қисқартириш ва 
бартараф этишнинг айрим ташкилий-ҳуқуқий 

жиҳатларини такомиллаштириш юзасидан 
қуйидаги хулоса ва таклифлар билдирилади:  

Биринчидан, манфаатдор вазирлик ва 
идоралар билан ҳамкорликда нақд пуллик тў-
ловларни қисқартириш ва электрон ёки масофа-
вий тўловларни амалга оширишни кенгайтириш 
ва рағбатлантиришга қаратилган чора-тад-
бирларни амалга ошириш мақсадга мувофиқ. 
Бунга юқорида қайд этганимиздек нақд пул 
билан ҳисоб-қитоб қилишда лимитларни жорий 
қилиш, электрон ҳамёнлар фаолиятини тако-
миллаштириш (хавфсизлигини таъминлаш, бар-
қарор ишлашини таъминлаш, оммалашти 
риш) каби чора тадбирлар кутилган натижани 
беради. 

Иккинчидан, жиноят кодексида айрим 
иқтисодий қилмишлар (солиқ, ташқи иқтисодий 
фаолият билан боғлиқ фирибгарликлар, 
ноқонуний молиявий хизматлар, бошқа шахс-
нинг шахсий маълумотларини ўғирлаш («Iden-
tity theft») учун тўғридан-тўғри жиноий жавоб-
гарликни киритиш таклиф қилинади.  

Учинчидан, иқтисодий ҳуқуқбузарликлар 
учун ушбу турдаги жиноятларнинг олдини 
олишга қаратилган жазо турлари ва бошқа ҳу-
қуқий таъсир чораларини жорий этиш таклиф 
қилинади. Бунда юридик шахслар учун жиноий 

жавобгарликни белгилаш, жиноий таъсир чора 
сифатида мусодара қилишни киритиш таклиф 
қилинади. Шунингдек, айрим ҳуқуқбузар шахс-
лар ёки инсофсиз тадбиркорлик субъектларини 
обрўсизлантириш мақсадида уларнинг рўйхати-
ни эълон қилиш (чоп этиш) амалиётини жорий 
этиш таклиф қилинади.  

Тўртинчидан, коррупция, иқтисодий ҳу-
қуқбузарликлар ва хуфиёна фаолият юритаётган 
шахслар тўғрисида аноним тарзда ёхуд ари-
зачининг шахси сир сақланишини таъминлаган 
ҳолда турли воситалар ёрдамида электрон, оғза-
ки ёки ёзма шаклда мурожаат қилиш имконият-
ларини кенгайтириш, бунда нодавлат нотижо-
рат ташкилолари, фуқаролар ва тадбиркорлик 
субъектларининг иштирокини кенгайтириш 
орқали жамоатчилик назорати механизмлари-
дан самарали фойдаланишни рағбатлантириш 
зарур.  

Мазкур чора-тадбирлар иқтисодий ҳуқуқ-
бузарликлар учун жавобгарлик ва таъсир чора-
ларини янада такомиллаштириш, инсофли тад-
биркорларни қўллаб-қувватлаш, ўзаро ҳамкор-
лик ва жамоатчилик назоратини рағбатланти-
риш орқали яширин иқтисодиётни қисқарти-
риш ва олдини олишга хизмат қилади. 

